
विषय:
 कीटनाशकों के उपयोग संबंधी विशेषज्ञ समिति की सिफारिशों का कार्यान्वयन
1789. डा॰ प्रभाकर कोरेः 
क्या कृषि एवं किसान कल्याण मंत्री यह बताने की कृपा करेंगे किः
(क) क्या यह सच है कि सरकार मानव और पशुओं दोनों के लिए हानिकारक कीटनाशकों के उपयोग की समीक्षा करने के लिए गठित विशेषज्ञ समिति की सिफारिशों को कार्यान्वित करने का विचार रखती है;

(ख) यदि हां, तो विशेषज्ञ समिति द्वारा समीक्षा किए गए कीटनाशकों की संख्या क्या है और कितने कीटनाशकों के उपयोग पर प्रतिबंध की सिफारिश की गई है; और
(ग) सरकार द्वारा विशेषज्ञ समिति की सिफारिशों को कार्यान्वित करने के लिए उठाए गए कदमों का ब्यौरा क्या है?

उत्‍तर
कृषि एवं किसान कल्‍याण मंत्रालय में राज्‍य मंत्री (श्री परषोत्‍तम रूपाला)
(क) से (ग): कीटनाशक अधिनियम, 1968 की धारा 5 के तहत गठित पंजीकरण समिति कीटनाशकों के मानव, पशुओं और पर्यावरण पर उनकी प्रभावकारिता और सुरक्षा संबंधी पहलुओं पर विचार करने के बाद उनको पंजीकृत करती है। इसके अतिरिक्‍त कीटनाशियों की सुरक्षा का आकलन उनके लगातार उपयोग के लिए समय-समय पर तकनीकी समीक्षाओं के माध्‍यम से किया जाता है। कृषि, सहकारिता एवं किसान कल्‍याण विभाग (डीएसीएंडएफडब्‍ल्‍यू) ने जुलाई, 2013 को डा0 अनुपम वर्मा की अध्‍यक्षता में एक विशेषज्ञ समिति गठित की थी ताकि उन 66 कीटनाशियों की समीक्षा की जा सके जो एक या एक से अधिक देशों में बैन, प्रतिबंधित, वापस ले लिए गए हैं लेकिन भारत में निरंतर पंजीकृत किए जा रहे हैं। 
समिति ने अन्‍य बातों के साथ-साथ वर्ष वर्ष 2020 तक 13 कीटनाशियों पर पूरी तरह से बैन लगाने तथा 6 कीटनाशियों को चरणबद्ध तरीके से हटाने की सिफारिश की। पंजीकरण समिति द्वारा दी गई सहमति के अनुसार विशेषज्ञ समिति की सिफारिश पर विचार करते हुए कृषि एवं किसान कल्‍याण मंत्रालय ने 18 कीटनाशियों पर बैन लगाए जाने/हटाए जाने के संबंध में आमजन/हितधारकों से आपत्‍तियां एवं सुझाव आमंत्रित किए थे। डीडीटी कीटनाशी पर उपर्युक्‍त अधिसूचना में विचार नहीं किया गया क्‍योंकि इसके उपयोग को कृषि क्षेत्र से पहले ही हटा दिया गया है और इसका उपयोग केवल घरेलू सार्वजनिक स्‍वास्‍थ्‍य कार्यक्रम के लिए किया जा रहा है। अधिसूचना की प्रतिक्रिया में मंत्रालय ने कई आपत्‍तियां एवं सुझाव प्राप्‍त किए थे। प्राप्त आपत्‍तियों एवं सुझाव की समीक्षा के लिए एक समिति का गठन किया गया। इस समिति की सिफारिशों के आधार पर इस विभाग ने अपनी अधिसूचना संख्‍या सा.आ. 3951 (अ) दिनांक 08 अगस्‍त, 2018 के तहत:
 (i) 11 कीटनाशकों को बैन कर दिया गया है। (इस अधिसूचना की प्रकाशन तिथि से) 
(ii) एक कीटनाशी के उपयोग को प्रतिबंधित कर दिया है। (इस अधिसूचना की प्रकाशन तिथि से) 
(iii) वर्ष 2020 तक 6 कीटनाशकों को चरणबद्ध तरीके से हटाने का निर्णय लिया है।

